
ስርሒት ፈንቅል ! ብብርዕን ልሳንን እቶም ዝተሳዕሩ ፡
ሞራል ገዛእቲ ፡ ዝሰበረ ስጉምቲ !

ትርጉም ፡ ብመድሃኔ ተስፋኣለም ፡

                              1ይ ክፋል ፡

`` እቲ ዝነበረ ውግእ፡ካብ ቅድሚ ሕጂ ዝተኻየዱ ውግኣት ኣዝዩ ዝተፈልየ’ዩ ነይሩ`` ፡ 

^^ መከናይዝድ ምስ መከናይዝድ ፤ ኮማነዶ ምስ ኮማንዶ ፤ ታንክ ብ ታንክ ፤ ከበድቲ ኣጽዋር 
ምስ ከበድቲ ኣጽዋር  ብኣጠቓላሊ ክግለጽ እንተድኣኮይኑ ፡ ኣብ 2ይ ኲናት ዓለም ፡ ናይ 
ናዚ ጀርመንን ሶቭየት ሕብረትን ፡ ናይ ሂትለርን እስታሊንን ንምግላጽ ተባሂሉ ዝተቐርጸ 
ፊልም ይመስል ^^ ፡ ፊልም ግን ኣይኮነን ፡ ብሓቂ ዝተፈጸመ ደማዊ ኲናት እዩ ፡ ብጣዕሚ 
ከቢድ ዘስካሕክሕ ኲናት  !

ደራሲ ፡(ኣብቲ ኲናት ዝተማረኸ ናይደርግ ወትሃደር ፡ኣም/ሓለቓ ታደሰ ቴሌ ሰልባና )

ሓጺር ርእይቶ ኣቕራብን ቶርጓምን ፡ 
(  እዚ ጽሑፍ ብቐጥታ ካብ  ቅስም የሰበረው ርምጃ    2      ይ ምዕራፍ   ፡ ብታደሰ ቴሌ 
ሰልባኖ ዝተደርሰ መጽሓፍ ካብኡ ዝተተርጎመ ኮይኑ ፡ ፍጻመታት ስርሒት ፈንቅል 
ብኣካል ዝተሳተፍዎን ኣብቲ ኲናት ዝተማረኹን ወትሃደራትን ሓለፍትን ነበር ናይ 
ዝተሳዕረ ስርዓት ደርግን ፡ ብብርዖምን ልሳኖምን ዝመስከርዎ ሓቂ’ዩ ፡ ብመኽንያት 
መበል 20  ዓመት ዝኽሪ ስርሒት ፈንቅል  ናይቲ ሽዑ ዝበረ ትኣምራታዊ ጅግንነት 
ንመዘከርን ) 

    በቲ ካልእ መዳይ ክትርድኦ እንከለኻ'ውን ፡ እዞም ኣረሚን ፍጥረት ወዲኣዳም 
ዘይነበሮም ፡ `` ሰብኩም መሬትኩም ኩልኹም ወንበዴ `` ኤርትራ መሬታ'ምበር ህዝባ 
ኣየድልየናን'ዩ ``እናበሉ ብእዉጅ ይኹን ብስቱር ፡ ንህዝቢ ኣህሊቖም ዓድታት ዘባደሙ 
ንስዕረቶም ትኣሚኖም ንብዓት ሓርገጽ ክነብዑ ክትርእዮም እንከለኻ  እቲ ካልእ ፍሉይ 
ዝገብሮ ኮይኑ ፡ ኣብ ዝኣጎዶ ሓዊ ዝሞረቐ መኮነን ናይ ደርጊ ብገዛእ ብርዑ እናልቀሰ 
ነቲ ሓቂ ክምስክር እዚውን ንባዕሉ ንምንባቡ ኣገዳሲ ኮይኑ ስለዝተሰምዓኒ ፡በቲዝኽእሎ 
ዓቕመይ ተረጒመ ንኣንባብያን የቕርቦ’ለኹ ፡ 

   ፊደላትን  ሓደሓደ  ቃላትን  ጌጋታት  ክርአ  ባህርያዊኳ  እንተኾነ  ኣሪምኩም 
ክትእርሙንን ዘይተበርበረ ታሪኽ እንተልዩ ስለታሪኽ ኮይኑ ኬይሓልፍን በብዘለናዮ 
ታሪኽና ዝውርቕ ክንምእርርን ናባኹም ልዑል ተስፋ ኣንጺፈ ኣለኹ  ፡ ሰናይ ንባብ ፡ 

                       ድሕረባይታ ደራሲ  
 
 °° ስመይ ፡ ኣመሳ ሃለቃ ታደሰ ቴሌ ሰልባኖ ይበሃል ፡ ዜግነተይ ኢትዮጵያዊ ኮይኑ ፡ 
ኣብ 1976 ዓ.ም ምስ ኣብዮታዊ ሰራዊት ተኸቲበ ፡ኣብ 1977 ኣብ ቤ/ት ለካቲት 66 ፡ 
መባእታዊ ናይ ፖለቲካ ትምህርቲ ድሕሪ ምቕሳም ፡ ካብ  1978  ዓ.ም ጀሚረ ኣብ 
ዝተፈላለያ ናይ ስርዓት ደርግ ብርጌዳትን ክ/ሰራዊትን ፡ ኣብ ዝተፈላለዩ ጽፍሕታት 
እጃመይ ዘበርከትኩን ፡ካብ ወርሒ ሓምለ  1986  ዓ.ም ኣትሒዘ ማለት ኣብ ኣስመራ 
ናይ 6ይ ክ/ጦር ሓላፊ ፖለቲካ ኮይነ  ዓቕመይ ብዘፍቅዶ ዘገልገልኩ ምኩር ወትሃደር 
እየ ፡  

ስርሒት ፈንቅል ! ብብርዕን ልሳንን እቶም ዝተሳዕሩ ፡ ዓንዲሑቘ ዝሰበረ ስጉምቲ !( ብታደሰ ቴሌ ሰልባኖ )
ትርጉም ብመድሃኔ ተስፋኣለም ፡



ስርሒት ፈንቅል ! ብብርዕን ልሳንን እቶም ዝተሳዕሩ ፡
ሞራል ገዛእቲ ፡ ዝሰበረ ስጉምቲ !

ትርጉም ፡ ብመድሃኔ ተስፋኣለም ፡

   ኣብ ወርሒ ለካቲት 1990 ብ ህ.ግ.ሓ.ኤ ( ስርሒት ፈንቅል ) ምሕራር ምጽዋዕ ኣብ 
ዝተኻየደ ደማዊ ኲናት ተወጊአ ብተጋደልቲ ህ.ግ.ሓ.ኤ ምስተማረኽኩ ፡ መውጋእተይ 
ብርቱዕ ብምንባሩ’ውን  ኣብ  ( ሳሕል ) ሓራ ደጀን ኤርትራ ዝርከብ ናይ ህ.ግ.ሓ.ኤ 
ሆስፒታል  ዝኣክል  ሕክምናዊ  ክንክን  ብምርካበይ  ክሓዊ  ክኢለ  ፡  ኣብ  ዕለት 
11.05.1990  ኤ.ኣ.  መምለጢ ዕድል ረኺበ ካብ ዓራርብ ዝተባህለ ደጀን ህ.ግ.ሓ.ኤ 
ሞሊቐ ፡ ብዕለት  31.05 1990 ኤ.ኣ. ኣብ ካርቱም ዝርከብ ኤምባሲ ናይ ኢትዮጵያ 
ኢደይ ሂበ °°:ስለዚ ሓፈሻዊ ድሕረ ባይታይ ብሓርፋፍ ነዚ ይመስል ፡

   ብዕለት 01.11.1990 ኤ.ኣ. ፡ ብ/ጀ ታደሰ ተ/ሃይማኖት ኣብ ምኒስትሪ ምክልኻል 
ወትሃደራዊ ስርሒታት ሓላፊ ፡ ኣብ ኣ/ኣበባ ዝርከብ ቤ/ጽ ኣጸዊዖም ኣብ ዘዘራረቡኒ ፡ 
ካብ ብ/መንግስቱ ሃይለማርያም ፡ በቲ ምስኦም ዝገበርካዮ ቃለ መሕተት ኣድናቖት 
ረኺብካ ኣለኻ ፡ ሕጂ ድማ ሌ/ጀ ኣዲስ ተድላ ናይ ሓይላታት ምክልኻል ኢታማጆር 
ሹምን ፡ ኣባል ናይ ኢሰፓ ፖለቲካዊ ቤ/ጽ ፡ ንጽባሕ ምስኦም ክትዘራረብ ስለዝኾንካ 
ተዳሊኻ ክትጸንሕን ኣብ ዝተባህለ ቦታን ግዜን ክትመጽእ ከምዘለካ ኢሎም ትእዛዝ 
ምስሃቡኒ ፡ ኣነ ድማ ብዝተዋህበኒ ትእዛዝ ኣኽቢረ ፡ ኣብ ዕለቱን ስዓቱን ኣብ ክርከበሉ 
ዝግብኣኒ ቦታ ተረኸብኩ ፡

   ኣብዚ ብዕለት 02.11.1990.ኤ.ኣ ፡ ምስ ሌ/ጀነራል ኣዲስ ተድላ ካብ ስዓት 7፡30 
ክሳብ ስዓት 9፡35 ቅ.ቀ. ተረኺበ ንዝቐረበለይ ሕቶ ፡ መልሰይ እዚ ዝስዕብ ነበረ  ፡

    ታደሰ ፡ ብመጀመርታ ካብዚ ኩሉ ናይ ኲናት ሽግርን መከራን ብሰላም ናብ 
ወላዲት ሃገርካ ምምጻእካ እንቋዕ ደስበለካ እናበልኩ ዝስምዓኒ ሓጐሰይ እናገለጽኩ ፡ 
ብምቕጻል  ኣብ  ዝሓለፈ  ግዜ  ምስ  ብጻይ  መንግስቱ  ኣብ  ዝቐረብካሉን  ንሶም 
ብዝገለጹለይን ፡ ዝጽሓፍካዮ ሪፖርት ከምዝርኣኹዎን ፡ ብ/ጀነራል ታደሰ ተ/ሃይማኖት 
ከምዘረድኡኒ ብጣዕሚ ጽቡቕ ዝኾነ ሓሳባት ብምቕራብካ ምስ ዝምልከቶም ኣካል 
ኰንና ተመያይጥናሉ ኢና ፡ ካብ ዘቕረብካዮም ጸብጻብ ፡ ክሳብ ሕጂ ብግሉጽን ንጹርን 
ከምዚ ከማኻ ዘቕረበ ክሳብ ሕጂ የሎን ፡ ብዝኾነ ነዚ ምርኩስ ብምግባር ሎሚ'ውን 
እንተኾነ  ሓደሓደ  ሕቶታት መብርሂ  ዘድልዮም ክህሉዉና  ስለዝኽእሉ ፡  መብርሂ 
ንክትህበና ኣብ ቤ/ጽ ኣጸዊዕካ  አሎኹ ፡ ዝኣክል ሓበሬታን መልሲ ከምትህበንን 
ምሉእ እምነት እናሀለወኒ ፡ ኣብቲ ዘምጽኣና ጉዳይ ክንኣቱ ፡ 
 
1      ይ ሕቶ   ፡ ኣብ ምጽዋዕ ዓሪዱ ዝነበረ ህዝባዊ ሰራዊትና መስዓሪኡ መኽንያት እንታይ 
ነይሩ ትብል ? ብዓቐን ናይ ውግእ  መሳርሒ ይኹን ብሓይሊ ናይ ሰብ ዝተማልአ እዩ 
ነይሩ ፡ ዝኣክል ወትሃደራዊ ዕርድን ዝደልደለ መሰናድኦ እናሃለወ ፡ እንታይ ስለዝኾነ 
እዩ ብቐሊሉ ንስዕረት ዝተቓልዐ ?

መልሲ ፡ኣብ ምጽዋዕ ዝነበረ መክት እዝ ፡ 6ይ ክ/ሰ  5 በራጊድ ፡ 3ይ መከናይዝድ 
ክ/ሰራዊት  2 በራጊድ ፡ መበል 27 መከናይዝድ ብረጌድ ፡ መበል 29 ዘርኣይ ደረስ 
መከናይዝድ ብርጌድ  ናይ ኢትዮጵያ ሓይሊ ባሕሪ ፡ኣብቲ ዝነበረ ኲናት ተኻፈልቲ 
ኮይኖም ፡እዚ ዝተጠቕሰ ሓይሊ ስለምንታይ ንስዕረት ተቓሊዑ ንዝብል ሕቶ ምምላስ 
እንተድኣ ኮይኑ  እምብኣር ፡

ስርሒት ፈንቅል ! ብብርዕን ልሳንን እቶም ዝተሳዕሩ ፡ ዓንዲሑቘ ዝሰበረ ስጉምቲ !( ብታደሰ ቴሌ ሰልባኖ )
ትርጉም ብመድሃኔ ተስፋኣለም ፡



ስርሒት ፈንቅል ! ብብርዕን ልሳንን እቶም ዝተሳዕሩ ፡
ሞራል ገዛእቲ ፡ ዝሰበረ ስጉምቲ !

ትርጉም ፡ ብመድሃኔ ተስፋኣለም ፡

  ካብ ዕለት  16.05.1989  ኤ.ኣ ፡ ንምውዳቕ ስርዓት ደርግ ዝተገብረ ፈተነ ጀሚሩ 
ሓሓሊፍካ ዝርአ ወትሃደራዊ ግጥማት እንተዘይኮይኑ  ኲናት ነይሩ ክበሃል ኣይክኣልን 
ስለዚ ኣብ መንጎ ሻዕብያን ስርዓት ደርግን ዝካየድ ዝነበረ ናይ ሰላም መስርሕ ኣብቲ 
እዋን'ቲ ፡ ብወገን ሰራዊትና  ክርአ እንከሎ ብሰላም ክውዳእ’ዩ ዝብል መረዳእታ እዩ 
ዝነበረ ፡ በቲ ካልእ ክርአ እንከሎ’ውን ፡ ን  9  ወርሒ መመላእታ ዝካየድ ዝነበረ 
ናይሰላም መስርሕ ፡ ሻዕብያ ሓይሉ ስለዝጸንቀቐ  ነቲ ናይ ሰላም መስርሕ ክወስዶ 
ተገዲዱ ዝብል ወረታት ይንዛሕ ብምንባሩ ፡ ሰራዊትና ኣጉል መረዳእታ ስለዝነበሮ 
ተዛንዩ ነይሩ  ክበሃል ይክኣል ፡

   ኣብ ኣትላንታ ጆርጂያን ፡ ኣብ ናይሮቢን ዝተኻየዱ ናይ ሰላም ርኽክባት ፡ ብፍላይ 
ብሞንጎኝነት ናይ ቅድም ዝነበረ ኣሜሪካዊ ፕረዝዳንት ጂሚ ካርተር ፡ኣብ ኣ/ኣበባ ምስ 
ጓድ ሊቀ መንበር መንግስቱ ሃይለማርያም ዘካየድዎ ዝርርብ እንተነይሩ ፡ ኣብ ውሽጢ 
ኢትዮጵያ ዝካየዱ ሕድሕዳዊ ኲናት ብሰላም ክዓርፉ ይኽእሉ እዮም ዝብል አጉል 
ተስፋ ፡ ንኣብ ኤርትራ ዝርከብ  2ይ ኣብዮታዊ ሰራዊትና ዘደናገረ ጉዳይ ነይሩ ፡

   ብዝኾነ ሰራዊትና ብጣዕሚ ዝንጋዐ ኣርእዩ ነይሩ ፡  ሻዕቢያ ( ህግሓኤ ) ግን ናይ 
እግሪ መከናይዝድ ሰራዊት ምድላዉ ኣዋዲዱን ፡ ብምድሪ ይኹን ብባሕሪ ፡ንዝተራቐቐ 
ወትሃደራዊ  ስጉምቲ ተዳልዩ ፡ዝተረጋገጸ  ወትሃደራዊ  ጸብጻብ ኣጻፊፉ  ፡ወትሃደራዊ 
ብቕዓቱ ብግቡእ ገምጊሙ  ብዕለት ፡  08.02.1990  ኤ.ኣ.  ፡  ብወትሃደራዊ ስዓት 
ኣቆጻጽራ ልክዕ ስዓት 24፡00 ኣብ ልዕሊ ሰለሙና ዝርከብ 6ይ ክ/ሰ መብል 21 ፡ 83 ፡ 
113  ፡ በራጊድና ፡ብወገን ሻዕብያ ኲናት ተጀሚሩ ፡ ሰራዊትና ዓቕሙ ብዘፍቅዶ 
ምክልኻል’ኳ እንተኣካየደ ፡ ሻዕብያ  ብዓቕሚይኹን ቅልጣፈ ጸብለልትነት ስለዝነበሮ ፡ 
ንምክልኻል ሰራዊትና ከምድልየቱ ኣብ ክልተ ክመቕሎ ክኢሉ ፡ ካብዚ ፡ብድሕሪትን 
ቅድሚትን ሓያል ዝኾነ መጥቃዕቲ ኣካይዱ ንዕርድና ክቆጻጸር ክኢሉ ፡ ብድሕሪኡ 
ካብዚ መጥቃዕቲ ዝተረፈ ሰራዊትና ፡ ምስ ኣብ ጋሕቴላይ ዝርከብ ሰራዊትና ተደሪቡ 
ሓድሽ ግምባር መስሪቱ ፡ እዚ ብ  1 ን.6 ን.82 ን.29 ን.  መከናይዝድ በራጊድ ዝካየድ 
ዝነበረ ኲናት ንሓይሊ ሻዕብያ ክዳረጎ ፈጺሙ ኣይክኣለን ፡ ኣብ መጨረሻ ሻዕብያ ፡ 
ነቲ ካብ ኣስመራ ንምጽዋዕ ዝዝረጋሕ ጽርግያ ተቖጻጺሩ ፡ ንሰራዊትና ኣብ ክልተ 
ክኸፍሎም ክኢሉ ፡ ስለዚ ሰራዊትና ንዝፍነወሉ ዝነበረ ናይ ሻዕብያ መጥቃዕቲ ክጻወሮ 
ስለዘይክኣለ  ፍርቁ ፡ ንምጽዋዕ ዝወስድ መንጊዲ ሒዙ ንዶጋሊ ፡ እቲ ሓደ ፍርቂ 
ድማ ፡ ንኣስመራ ዝወስድ ጽርግያ ተኸቲሉ  ንደንጎሎ ክሃድም ተገዲዱ ፡ 

   እዚ ክስተት እናሃለወ ፡  ብዝተጠቕሰ መዓልቲ ሻዕብያ ብጸጋማይ ጎድኒ ብትኣምር 
ቅልጣፈ ን 1 ን.6 ን.82 ን በራጊድና  ደምሲሱ ንእምበረምን ወቒሮን ዝተባህለ ቦታታት 
ክቆጻጸረን ክኢሉ ፡ ቀጺሉ ሻዕብያ  ን  2 ን.6 ን.82 ን በራጊድና ብሰለስተ ምኣዝን 
መጥቃዕቲ ጀሚሩለን ፡ከምኡውን 1ይ ኣብ ዶጋሊ ዝርከብ  2ይ ኣብ ደንጎሎ ፡ 3ይ 
ኣብጎርጒሱም ዝርከባ ወትሃደራዊ  መዓስከራትና መጥቃዕቲ ብምፍናው ፡ ብከፊል 
ክቆጻጸረን ጀመረ ፡ ድምር ናይዚ ውጽኢት ፡ ንምጽዋዕ  ኣብ ናይ ምልክት ሕቶ 
ክትኣቱ ኣኽኢሉዋ ፡

                                  ኣብ 2ይ ክፋል ይቕጽል ፡

ስርሒት ፈንቅል ! ብብርዕን ልሳንን እቶም ዝተሳዕሩ ፡ ዓንዲሑቘ ዝሰበረ ስጉምቲ !( ብታደሰ ቴሌ ሰልባኖ )
ትርጉም ብመድሃኔ ተስፋኣለም ፡


